
KUALA LUMPUR: Pesawat Boeing 777-200 milik Malaysia Airlines dalam penerbangan
dari Kuala Lumpur menuju ke Beijing yang hilang sejak awal pagi Sabtu sehingga lewat
petang masih belum lagi dapat disahkan nasibnya.

Apa yang menimpa pesawat yang membawa 239 penumpang dan anak kapal itu menjadi
spekulasi orang ramai yang memulakan hari minggu mereka dengan berita yang mengejutkan
itu.

Kebanyakan laporan media menyebut pesawat itu dipercayai terhempas di perairan Laut
China Selatan, berdasarkan kepada lokasi akhir pesawat berkenaan dikesan melalui sistem
perhubungan penerbangan.

Tetapi kenapakah pihak berkuasa belum mengesahkan laporan tersebut?

"Memang secara umumnya, siapapun boleh mengatakan pesawat itu terhempas tetapi kalau
terhempas di manakah bangkainya?

"Hanya kalau ada bangkai pesawat ditemui barulah pesawat itu boleh disahkan sebagai
terhempas," kata seorang pakar penerbangan kepada Astro AWANIL.

Beliau yang enggan dikenali mempunyai pengalaman bertahun-tahun dalam soal kawalan
trafik udara serta selok belok operasi mencari dan menyelamat.

Penerbangan MH370 terputus hubungan dengan Pusat Kawalan Trafik Udara Subang kira-
kira pukul 2.40 pagi, awal Sabtu, dua jam setelah berlepas dari Lapangan Terbang
Antarabangsa Kuala Lumpur (KLIA). la membawa 239 penumpang termasuk 2 orang bayi
dan 12 anak kapal dari 14 buah negara. la sepatutnya mendarat di Lapangan Antarabangsa
Beijing pada pukul 6.30 pagi.

Ditanya bagaimanakah pesawat itu boleh hilang daripada radar, pakar berkenaan
menjelaskan, ada kemungkinan pesawat itu terbang rendah pada paras bawah 500 kaki dari
aras laut.

"Ada dua jenis radar yang digunakan iaitu radar pengawasan utama dan radar pengawasan
sekunder," katanya.

Radar pengawasan utama mengukur hanya jangkauan dan arah kompas dengan mengesan
isyarat kelip pada skrin. Radar pengawasan sekunder pula sebaliknya tidak hanya mengesan



maklumat yang sama tetapi boleh mengesan maklumat lain seperti paras ketinggian
penerbangan dan identiti pesawat.

Tambah pakar itu, biarpun terputus hubungan dengan pusat kawalan trafik, kedudukan
pesawat itu masih boleh dikesan sekiranya ia terhempas kerana dilengkapi dengan sistem
lampu suar tanda lokasi (emergency locator beacon) yang akan mengeluarkan isyarat apabila
terhempas.

"Sistem ini kalis air. Maknanya, kalau pesawat terhempas ke dalam laut sekali pun ia akan
dapat dikesan," katanya.

Jelas beliau, apabila pesawat itu terkena impak baik di darat mahupun di laut, sistem itu akan
terus mengeluarkan isyaratnya.

Di kalangan pemerhati industri penerbangan, insiden MH370 mengingatkan kepada nahas
pesawat jenis Airbus 330-203 milik Air France yang terhempas ke dalam laut di perairan
dengan Rio de Janeiro pada 1 Jun 2009 tetapi bangkai pesawat itu hanya ditemui dua tahun
kemudian.

MH370 dipandu oleh juruterbang Kapten Zaharie Ahmad Shah, 53 tahun, yang
berpengalaman mencatatkan jam penerbangan selama 18,365 jam. Beliau menyertai Malaysia
Airlines pada 1981. Zaharie dibantu oleh Pegawai Pertama, Fariqg Ab Hamid, 27 tahun, yang
menyertai Malaysia Airlines pada 2007.

Sementara itu bekas Pengarah Urusan Penerbangan MAS, Tan Sri Abdul Aziz berkata
penjelasan mengenai insiden ini perlu dibuat dengan berhati-hati dan maklumat yang lengkap
kerana ia membabitkan implikasi perundangan.

